
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ՈՒ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ԿԱԴԱՍՏՐԻ ԿՈՄԻՏԵԻՆ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի անհրաժեշտությունը (նպատակը).
ՀՀ 2026 թվականի պետական բյուջեում վերաբաշխում ու ՀՀ կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ և լրացումներ կատարելու անհրաժեշտությունը պայմանավորված է Տեղեկատվական համակարգերի կառավարման խորհուրդի նիստի 2025 թվականի հոկտեմբերի 25-ի   N ԽԱ/25-2025 արձանագրության 5-րդ կետի կատարմամբ:

2. Կարգավորման հարաբերությունների ներկա վիճակը.
   Առաջարկվում է ՀՀ 2026 թվականի պետական բյուջեով Կադաստրի կոմիտեին հատկացված բյուջետային ծախսերի տնտեսագիտական դասակարգման հոդվածների «Մեքենաների և սարքավորումների ընթացիկ նորոգում և պահպանում» հոդված 4252-ով ավելացնել 22,990.0 հազար դրամ, նվազեցնելով ՀՀ 2026 թվականի պետական բյուջեով Բարձր տեխնոլոգիական արդյունաբերության նախարարությանը հատկացված  բյուջետային ծախսերի տնտեսագիտական դասակարգման հոդվածների «Ոչ նյութական հիմնական միջոցներ» հոդված 5132-ից:
   Առաջարկվում է թվայնացման ուղղությամբ 44,000.0 հազար դրամը նախատեսել  ՀՀ 2026 թվականի պետական բյուջեով Բարձր տեխնոլոգիական արդյունաբերության նախարարությանը հատկացված 1235-31001 միջոցառման ներքո՝ միջոցառման կատարող դիտարկելով Կադաստրի կոմիտեին:

3. Ակնկալվող արդյունքը.
   Ակնկալվում է Կադաստրի կոմիտեի թվային ծառայությունների և միասնական տեղեկատվական համակարգի կատարելագործում, որի համար կներդրվի հետևյալ համակարգերը.
1. Քաղաքացիների փոխարեն Կադաստրի կոմիտեի կողմից դիմումների մուտքագրման համակարգ, որով քաղաքացիներին կտրվի հնարավորություն իրենց փոխարեն առցանց մուտքագրել դիմում՝ հաշվի առնելով, որ Կադաստրի կոմիտեն նախաձեռնել է Կադաստրի կոմիտեի սպասարկման գրասենյակները փակելու և խորհրդատվական կենտրոններ ստեղծելու գործընթաց: Հավելենք նաև, որ սպասարկման գրասենյակների օպտիմալացման գործընթացը  սահմանաված է նաև  ՀՀ կառավարության 18.11.2021թ.-ի N 1902-Լ որոշման Հավելված N 1 հաստատված Կադաստրի կոմիտեի միջոցառումների 12.2 կետով։ Համակարգի ներդրման արժեքը կազմում է 16 մլն ՀՀ դրամ։ 2024թ-ի ընթացքում մուտքագրվել է 430.327 առցանց դիմում, տարեկան մոտ 1.23 % կամ 5.300 հատ դիմումի մուտքագրման պարագայում էլեկտրոնային համակարգի ներդրման ծախսերի ետ գնումը կիրականացվի մեկ տարում:
2. E-cadastre.am էլեկտրոնային ծառայությունների մատուցման հարթակում իրավաբանական անձի գրանցման համակարգ։ Ներկայումս e-cadastre.am էլեկտրոնային ծառայությունների մատուցման հարթակում (այսուհետ՝ հարթակ) առցանց գրանցվում են միայն ֆիզիկական անձինք, իսկ իրավաբանական անձանց և վերջիններիս կողմից լիազորված անձանց գրանցումը իրականացվում է ՀՀ կառավարության 2012 թվականի փետրվարի 9-ի N 165-Ն որոշման համաձայն՝ Կադաստրի կոմիտեի կողմից։ Տվյալ դեպքում իրավաբանական անձի կողմից նախապես Կադաստրի կոմիտե ուղարկվում է վերջինիս կողմից հանդես եկող անձի անձնական տվյալները և լիազորագիրը, որոնց հիման վրա Կադաստրի կոմիտեի մասնագետների կողմից իրականացվում է տվյալ իրավաբանական անձի կողմից լիազորագրի հիման վրա հանդես եկող անձի գրանցումը։ Նշենք նաև, որ հարթակում ներդրված «Անձնական գրասենյակ» գործիքից օգտվում են միայն ֆիզիկական անձինք՝ իրավաբանական անձանց գրանցման բացակայության պատճառով։ Ներկա  գործիքակազմը իրավաբանական անձանց հնարավորություն չի տալիս օգտվել հարթակի ամբողջական ծառայություններից, իսկ այն գործիքակազմը որոնցից օգտվում են՝ ժամանակատար է և անարդյունավետ։ Վերը նշվածով պայմանավորված, առաջացել է անհրաժեշտություն հարթակում ներդնելու նոր գործիքակազմ, որի միջոցով իրավաբանական անձինք և վերջիններիս կողմից լիազորագրի հիման վրա հանդես եկող անձինք կունենան հնարավորություն հարթակում գրանցվել առցանց՝ առանց կադաստրի կոմիտեի մասնագետների միջամտության, որի արդյունքում վերջիններս կարող են օգտվել հարթակի բոլոր ծառայություններից, ինչպես նաև «Անձնական գրասենյակ» գործիքից։  Համակարգի ներդրման արժեքը կազմում է 7 մլն ՀՀ դրամ։
3. Չափագրողների գրասենյակի արդիականացումը բխում է ՀՀ տարածքային կառավարման և տեղական ինքնակառավարման մարմինների գործունեության արդյունավետության բարձրացման անհրաժեշտությունից, ինչպես նաև վարչարարության պարզեցման և փաստաթղթաշրջանառության թվայնացման պետական քաղաքականությունից։ Ներկայումս համայնքները չափագրման տվյալները ստանում են թղթային տարբերակով, ինչը հանգեցնում է տեղեկատվության փոխանցման ժամանակի երկարացման, վարչարարական ծախսերի ավելացման և այլ ռիսկերի։ Առաջարկվող լուծման շնորհիվ չափագրման հատակագծերը համայնքներին կներկայացվեն էլեկտրոնային եղանակով, ինչը կապահովի տվյալների օպերատիվ շրջանառություն, տեղեկատվության պահպանում, թափանցիկություն և միասնական մոտեցում։ Այս մոտեցումը համահունչ է պետական մարմինների միջև տվյալների փոխանակման թվային սկզբունքներին։ Չափագրողների գրասենյակի արդիականացումը կնպաստի նաև համայնքային կառավարման որակի բարձրացմանը, կադաստրային գործընթացների արագացմանը և իրավական վստահելի միջավայրի ձևավորմանը։ Համակարգի ներդրման արժեքը կազմում է 9 մլն ՀՀ դրամ։ Նշված նախաձեռնությունները համահունչ են նաև ՀՀ կառավարության թվայնացման ռազմավարությանը և քաղաքականությանը։ 
4. Միասնական տեղեկատվական համակարգի ստեղծում: Այս հարթակը նախատեսված է ոչ միայն ռիելթորների, այլև քաղաքացիների համար: Համակարգի միջոցով շուկայում առաջարկները կլինեն ստուգված և այն փոխգործելի կլինի անշարժ գույքի վաճառքի կայքերի հետ: 
Հավելենք նաև, որ հարթակի ստեղծման գործընթացը  սահմանաված է նաև  ՀՀ կառավարության 18.11.2021թ.-ի N 1902-Լ որոշման N 1 հավելվածով հաստատված Կադաստրի կոմիտեի միջոցառումների 13.2 կետով։ Սակայն ՀՀ ռիելթորական գործունեության մասին օրենքը, որով սահմանված է միասնական տեղեկատվական համակարգի ստեղծումը ընդունվեց 2025թ.-ի նոյեմբերի 13-ին: Այժմ, միասնական տեղեկատվական համակարգի ստեղծման խորհրդատվական ծառայությունների ձեռք բերման նպատակով անհրաժեշտ է 12 մլն ՀՀ դրամ:
5. Սերվերային համակարգում ներկայումս տեղադրված են Կադաստրի կոմիտեի էլեկտրոնային տեղեկատվական շտեմարանը, էլեկտրոնային ծառայությունների մատուցման e-cadastre.am հարթակը, ազգային գեոպորտալը, անշարժ գույքի նկատմամբ իրավունքների և սահմանափակումների պետական գրանցման համար անհրաժեշտ փաստաթղթերի ներկայացման docs.e-cadastre.am էլեկտրոնային համակարգը, ծառայությունների մատուցման համար նախատեսված բջջային հավելվածը։ Այդ սերվերներում են գտնվում և անընդհատ թարմացվում «Տարածական տվյալների մասին» օրենքով սահմանված բազային տարածական տվյալները, կադաստրային գործերի տեսաներածված փաստաթղթերը, ինչպես նաև տեղեկատվական շտեմարանները, կատարվում են գույքի նկատմամբ  իրավունքների պետական գրանցման և  գույքի վերաբերյալ տեղեկատվության տրամադրման գործառույթները, տրամադրվում են վեբ ծառայություններ պետական կառավարման մարմիններին, տարածական տվյալների փոխանակում OGC ստանդարտներին համապատասխան վեբ ծառայությունների միջոցով։ Կադաստրի կոմիտեի կողմից մատուցվող էլեկտրոնային ծառայությունների տեսակները անընդհատ ավելացվում են (դա նաև ամրագրված է ՀՀ կառավարոթյան 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման 10.4-րդ կետով «Առցանց տրամադրվող տեղեկությունների տեսակների ընդլայնում՝ նոր տեղեկատվական փաթեթների մշակում, տեղեկատվության որոնում առցանց վարվող կադաստրային քարտեզներից», ՀՀ կառավարության 2025 թվականի նոյեմբերի 6-ի «Հայաստանի Հանրապետության տարածական տվյալների ոլորտի զարգացման ծրագիրը և դրա կատարումն ապահովող գործողությունների (միջոցառումների) ծրագիրը հաստատելու մասին» որոշմամբ։ Ուստի անհրաժեշտ է պահպանել սերվերների անխափան աշխատանքը։ Կադաստրի կոմիտեի սերվերների վերջին արդիականացումը իրականացվել է 2018 թվականին, և կիրառվող սերվերները ֆիզիկապես մաշված են։ Դրա հետևանքով տեղի են ունենում սարքերի և սարքավորումների խափանումներ։ Ուստի սերվերային տնտեսության սարքավորումների վերանորոգման նպատակով համաձայն «Գնումների մասին» օրենքի 15-րդ հոդվածի 6-րդ մասի 2-րդ կետի սահմանված պահանջների կնքվել է պայմանագիր 22.990 մլն ՀՀ դրամի չափով: Ի կատարումն ՏՀԿԽ  07.02.2026թ-ի թիվ ԽԱ/03-2026 արձանագրության 1.2 ենթակետի՝ Կոմիտեն ՀՏՀԳ հետ համատեղ մշակելու և իրականացնելու է տվյալների տեղափոխման փուլային մեխանիզմ։ Այս գնումը անհրաժեշտ է իրականացնել ծառայությունների անխափանությունը ապահովելու նպատակով: Մինչև վերջնական տեղափոխումը՝ այս ուղղությամբ Կոմիտեն ֆինանսական միջոցների հատկացում կնախատեսի միայն անհետաձգելի և ժամանակավոր տեխնիկական բնույթ կրող միջոցառումների համար։
ՀՀ 2026 թվականի պետական բյուջեում վերաբաշխում ու ՀՀ կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ և լրացումներ կատարելու արդյունքում ՀՀ Կադաստրի կոմիտեն կկատարի իր պարտավորությունները 
   4. Նախագիծը մշակվել է Կադաստրի կոմիտեի կողմից:
   5. Կապը ռազմավարական փաստաթղթերի հետ.
   Նախագծում առկա են միջոցառումներ, որոնք բխում են ՀՀ կառավարության 2021 թվականի նոյեմբերի 18-ի N 1902-Լ որոշման «2021-2026 թվականների գործունեության միջոցառումների ծրագիր»-ից:
   6. Ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
   «Հայաստանի Հանրապետության 2026 թվականի պետական բյուջեում վերաբաշխում ու Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ և լրացումներ կատարելու և Կադաստրի կոմիտեին գումար հատկացնելու մասին» ՀՀ կառավարության որոշման նախագծի ընդունումը ՀՀ 2026 թվականի պետական բյուջեում չի հանգեցնի ծախսերի փոփոխության: Իսկ եկամտային մասով հնարավոր չէ իրականացնել հստակ ֆինանսական գնահատում, քանի որ ներդրվող գործիքների վիճակագրություն առկա չէ:
   «Հայաստանի Հանրապետության 2026 թվականի պետական բյուջեում վերաբաշխում ու Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ և լրացումներ կատարելու և Կադաստրի կոմիտեին գումար հատկացնելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:
